
Réamhrá 
Ag a chruinniú ar an 18 Bealtaine 2023, chomhaontaigh Comhchoiste na Gaeilge, na 

Gaeltachta agus Phobal Labhartha na Gaeilge go rachadh toscaireacht ón 

gComhchoiste go Gaeltacht Uíbh Ráthaigh i gContae Chiarraí  an 29 go 30 Meitheamh 

2023. Chomhaontaigh an Comhchoiste go dtabharfaidh an toscaireacht cuairt ar roinnt 

de na cachtaí atá ina gcliantcachtaí de chuid Údarás na Gaeltachta sa  sin, i 

gcomhthéacs an mhaoinithe agus na tacaíochta a fhaigheann na comhachtaí sin ón 

Stát, agus i gcomhthéacs thionchar na hinfheistíochta sin ar chur chun cinn na Gaeilge 

i measc an phobail ina bhfuil siad lonnaithe. 

Bhí sé mar aidhm ag an toscaireacht cúrsaí i nGaeltacht Uíbh Ráthaigh a phlé leis na 

heagraíochtaí cuí, go mórmhór nithe a bhaineann le cúrsaí cúraim leanaí, cúrsaí 

oideachais, agus cúrsaí forbartha agus fostaíochta. Chomh maith leis sin, ba mhian 

leis an toscaireacht an obair atá ar siúl sa cheantar Gaeltachta sin a fheiceáil. Chuige 

sin, chomhaontaigh an Comhchoiste go mbuailfeadh an toscaireacht le Comhchoiste 

Ghaeltacht Uíbh Ráthaigh Déardaoin, an 29 Meitheamh 2023. 

Chomhaontaigh an Comhchoiste cuairt a thabhairt ar na heagraíochtaí seo a leanas 

ar an dara lá den turas, Dé hAoine, an 30 Meitheamh 2023: - 

• Forbairt na Dromoda Teoranta (reáchtáladh cruinniú anseo le Tascfhórsa 
Uíbh Ráthaigh agus leis an Meitheal Tithíochta chomh maith); 

• Grúdlann Mhic Ghiolla; 
• Suíomh an gTeic nua i mBaile an Sceilg; 
• Ionad Oidhreachta Bhaile an Sceilg; 
• IPI Teoranta. 

Ghlac an Teachta Dála Caitríona Ní Chonghaile, an Teachta Dála Aindrias Ó 

Muimhneacháin agus an Teachta Dála Aengus Ó Snodaigh (Cathaoirleach an 

Choiste) páirt sa toscaireacht. 

Cuirtear na dúshláin cheannann céanna faoi bhráid an Chomhchoiste arís agus arís 

eile nuair a théann Comhaltaí de chuid an Chomhchoiste i mbun cainte le pobail áitiúla 

sna ceantair Ghaeltachta ar fud na tíre. Is léir dúinn go bhfuil an Ghaeltacht ag pointe 

géarchéime agus is beag suntas agus aitheantas a thugtar don cheist íogair sin. Rud 

eile de, ní thugtar cothrom na Féinne do na ceantair Ghaeltachta agus do na pobail 

Ghaeltachta ó thaobh sholáthar acmhainní an Stáit de. 

Mar sin féin, thar ceann Chomhaltaí an Chomhchoiste, is mian liom aitheantas a 

thabhairt don obair mhór agus don tréaniarracht atá ar siúl i nGaeltacht Uíbh Ráthaigh 

lena chinntiú gurb í an Ghaeilge a bheidh mar theanga phobail na háite. Is ar na daoine 

agus ar na heagraíochtaí thuasluaite a bhraitheann todhchaí na Gaeltachta sin, agus 

is iad a n-iarrachtaí agus a n-éachtaí, agus a dtiomantas leanúnach, a chinnteoidh go 

mairfidh Gaeltacht Uíbh Ráthaigh mar phobal inmharthana sna blianta amach 

romhainn. 

Tá Comhaltaí an Chomhchoiste an-bhuíoch de gach duine a bhuail leis an 

toscaireacht ón gComhchoiste, a thug cúnamh di agus a phléigh na hábhair éagsúla 

ábhartha léi, agus í i mbun imscrúdaithe i nGaeltacht Uíbh Ráthaigh. 

Is é an moladh is tábhachtaí sa tuarascáil seo – an chloch is mó ar phaidrín phobal 

Ghaeltacht Uíbh Ráthaigh – agus an moladh ar chuir ionadaithe de chuid an phobail 

sin béim air nuair a bhuail an toscaireacht leo, ná moladh 1 den tuarascáil seo: -  

Go gcinnteoidh an tAire Turasóireachta, Cultúir, Ealaíon, Gaeltachta, Spóirt agus 
Meán go mbeidh suíochán ar leith ar bhord nua Údarás na Gaeltachta i leith 
cheantar Uíbh Ráthaigh, agus go mbeidh an suíochán sin ar fáil do cheantar 
Uíbh Ráthaigh tríd an bpróiseas toghchánaíochta, ní tríd an bpróiseas 
ceapacháin. 

Ba mhaith liom, mar sin, an deis seo a thapú cuireadh a thabhairt d’Aire Stáit na 

Gaeltachta – an Teachta Dála Patrick O’Donovan, teacht os comhair an 

Chomhchoiste agus an moladh tábhachtach sin a phlé linn sular leagfar an Bille um 

Údarás na Gaeltachta (Leasú) 2022 os comhair na Dála. Chomh maith leis sin, is mian 

liom an deis chéanna a thapú na moltaí eile sa tuarascáil a phlé leis an Aire. 

Chomhaontaigh Comhchoiste na Gaeilge, na Gaeltachta agus Phobal Labhartha na 

Gaeilge an tuarascáil seo ag a chruinniú ar an 11 Deireadh Fómhair 2023, agus 

chomhaontaigh sé í a leagan faoi bhráid Dháil Éireann agus Sheanad Éireann ar an 

25 Deireadh Fómhair 2023.  

 

 
_______________________ 
 
An Teachta Dála Aengus Ó Snodaigh 
Cathaoirleach an Choiste 
11 Deireadh Fómhair 2023  

Moltaí an Chomhchoiste 

Ag eascairt ón toscaireacht go Gaeltacht Uíbh Ráthaigh, is mian leis an gComhchoiste 

an tuarascáil seo agus na moltaí atá inti a leagan faoi bhráid Thithe an Oireachtais 

agus faoi bhráid na nAirí cuí den Rialtas: - 

1. Go gcinnteoidh an tAire Turasóireachta, Cultúir, Ealaíon, Gaeltachta, Spóirt 

agus Meán go mbeidh suíochán ar leith ar bhord nua Údarás na Gaeltachta i 

leith cheantar Uíbh Ráthaigh, agus go mbeidh an suíochán sin ar fáil do 

cheantar Uíbh Ráthaigh tríd an bpróiseas toghchánaíochta, ní tríd an bpróiseas 

ceapacháin. 

 

2. Go gcinnteoidh an tAire Forbartha Tuaithe agus Pobail go mbeidh acmhainní 

daonna ar fáil go páirtaimseartha don Mheitheal Tithíochta faoi scáth an Chiste 

um Athghiniúint agus Forbairt Tuaithe, lena chinntiú gur féidir leis an Meitheal 

comhordú a dhéanamh ar an togra chun daonra Ghaeltacht Uíbh Ráthaigh a 

mhéadú, agus le go dtabharfaidh an tAire tacaíocht don phróiseas sin ar bhonn 

leanúnach. 

 

3. Go gcinnteoidh an tAire Oideachais go mbúnófar iar-bhunscoil Ghaeltachta 

laistigh de theorainneacha Ghaeltacht Uíbh Ráthaigh toisc nach bhfuil Coláiste 

na Sceilge féin lonnaithe taobh istigh de theorainneacha na Gaeltachta sin. 

 

4. Go n-aithneoidh an Rialtas na deacrachtaí riaracháin a bhaineann le ceantar 

Uíbh Ráthaigh a bhfuil teorainneacha gioballacha aige, agus go dtabharfaidh 

an Rialtas don limistéar sin an tacaíocht bhreise agus an maoiniú breise atá de 

dhíth air dá réir. 

 

5. Go dtabharfaidh an tAire Tithíochta, Rialtais Áitiúil agus Oidhreachta, an tAire 

Turasóireachta, Cultúir, Ealaíon, Gaeltachta, Spóirt agus Meán agus an tAire 

Forbartha Tuaithe agus Pobail an tacaíocht chuí do Thascfhórsa Uíbh Ráthaigh 

chun cur leis an obair atá ar siúl ag an Tascfhórsa chun tuilleadh tithíochta a 

chur ar fáil do mhuintir an cheantair, le hinmharthanacht na Gaeilge mar 

theanga phobail sa cheantar Gaeltachta sin a chinntiú. 

6. Go dtabharfaidh an tAire Tithíochta, Rialtais Áitiúil agus Oidhreachta, an tAire 

Turasóireachta, Cultúir, Ealaíon, Gaeltachta, Spóirt agus Meán agus an tAire 

Forbartha Tuaithe agus Pobail tacaíocht do Choiste Forbartha na Sceilge i 

dtaca leis an obair atá ar siúl ag an gCoiste sin chun tuilleadh tithíochta a 

fhorbairt sa cheantar, chomh fada is a bhaineann sé leis na dúshláin 

bhonneagair a bhíonn i gceist le riachtanais cóireála fuíolluisce, ar dúshláin iad 

atá forleathan i gceantair Ghaeltachta fud fad na tíre. 

 

7. Go gcinnteoidh an tAire Turasóireachta, Cultúir, Ealaíon, Gaeltachta, Spóirt 

agus Meán go mbeidh fostaíocht agus bainistíocht leanúnach ar fáil d'Ionad 

Oidhreachta Bhaile an Sceilig agus go gcuirfear fostaíocht lánaimseartha, ar 

thuarastal maith, ar fáil don Ionad dá réir. 

 

8. Go gcuirfidh an tAire Turasóireachta, Cultúir, Ealaíon, Gaeltachta, Spóirt agus 

Meán agus Údarás na Gaeltachta tacaíocht airgeadais ar fáil don Mheitheal 

Tithíochta, do Thasfhórsa Uíbh Ráthaigh agus do Choiste Forbartha na Sceilge 

chun luas a  leis an bpróiseas chun talamh a cheannach agus tithe a thógáil ar 

fud Ghaeltacht Uíbh Ráthaigh lena chinntiú go mbeidh deis ag muintir na háite 

cur fúthu i  Gaeltachta agus chun an Ghaeilge mar theanga phobail a thabhairt 

slán go dtí an chéad ghlúin eile.  

Gaeltacht Uíbh Ráthaigh 

Cás éagsúil is ea Gaeltacht Uíbh Ráthaigh. De bharr na dteorainneacha Gaeltachta a 

cuireadh i bhfeidhm in 1956, tá an ceantar Gaeltachta sin gan baile mór, ná 

sráidbhaile, lonnaithe laistigh dá theorainneacha féin, agus tá deighilt sa phobal dá 

bharr. Gaeltacht ghioblach a cruthaíodh, a dúirt Mícheál Ó Leidhin, Uasal, 

Cathaoirleach Chomhchoiste Ghaeltacht Uíbh Ráthaigh, le Comhaltaí na 

toscaireachta, agus scriosadh bonn nádúrtha teanglaíoch na Gaeltachta dá réir. Tá 

gach iarracht déanta ag an bpobal athchruthú a dhéanamh ar an mbonn sin. Tá na 

Coistí Pobail (Comhchoiste Ghaeltacht Uíbh Ráthaigh agus Tascfhórsa Uíbh 

Ráthaigh), an gTeic, an tOifigeach Turasóireachta – Aoibhinn Lambe, Uasal, agus na 

monarchana éagsúla, le tacaíocht ó Údarás na Gaeltachta, ag déanamh obair mhór 

chun pobal Gaeltachta bríomhar a chruthú. Osclaítear doirse nua dóibh sa lá atá inniu 

ann le cúrsaí Gaeilge agus cúrsaí pleanála teanga, agus le hobair an Dochtúra Victor 

Bayda, Oifigeach Pleanála Teanga an cheantair. 

Cé go bhfuil íomhá agus dearcadh nua ann ó thosaigh an Dochtúir Bayda ag 

obair sa cheantar, tá laincisí ar na heagraíochtaí sin mar sin féin. Tá teorainn an 

cheantair Ghaeltachta sin féin ina constaic do gach gné d’oidhreacht theangeolaíoch 

an cheantair: cúrsaí teanga, cultúir, ealaíon agus imeachtaí óige san áireamh. I gcás 

bhunscoileanna an cheantair, níl ach trí cinn de scoileanna laistigh de, le hais ocht 

gcinn de scoileanna taobh amuigh de. Tá an deis anois ag Gaeltacht Uíbh Ráthaigh 

bealach éalaithe a aimsiú ó laincisí an phróisis phleanála: teastaíonn ón bpobal sin go 

dtabharfaidh an Rialtas tuiscint agus aitheantas oifigiúil don éagsúlacht a bhaineann 

lena chás.  

Comhchoiste Ghaeltacht Uíbh Ráthaigh 

Bhuail an toscaireacht le hionadaithe ó Ghaeltacht Uíbh Ráthaigh in oifig na 

heagraíochta céanna ar an 29 Meitheamh 2023. D’fhreastail na hoifigigh seo a leanas, 

chomh maith le slua mór ón bpobal áitiúil, ar an gcruinniú seo: - 

• Áine Uí Bheoláin, Uasal, Bainisteoir Chomhchoiste Ghaeltacht Uíbh 

Ráthaigh; 

• Mícheál Ó Leidhin, Uasal, Cathaoirleach Chomhchoiste Ghaeltacht Uíbh 

Ráthaigh; 

• An Dochtúir Victor Bayda, Oifigeach Pleanála Teanga, Limistéar Pleanála 

Teanga Chiarraí Theas; 

• Mícheál Ó Braonáin, Uasal, Iar-Chathaoirleach Chomhchoiste Ghaeltacht 

Uíbh Ráthaigh; 

• Mícheál Ó Sé, Uasal, Oifigeach Oideachas i gcomhar le BOOC; 

• Breandán Ó Caoimh, Uasal, Ball Choiste Nascadh Uíbh Ráthaigh; 

• Julianne Mhic Giolla Choda, Uasal, Baile Seirbhíse Gaeltachta Chathair 

Saidhbhín; 

• Marina Ní Dhubháin, Uasal, Áiteanna Ildánacha; 

• Anne Marie Nic Gearailt, Uasal, Ionadaí ó Údarás na Gaeltachta. 

 

Rinne Comhchoiste Ghaeltacht Uíbh Ráthaigh cur i láthair don toscaireacht ar chúlra 

na Gaeltachta agus ar na dúshláin atá roimh an cheantar Gaeltachta seo. Thug sé 

léargas ar Phlean Teanga Ghaeltacht Uíbh Ráthaigh agus ar an dul chun cinn atá 

déanta maidir leis an bplean sin go dtí seo: sna scoileanna, sa phobal agus i mBaile 

Seirbhíse Gaeltachta Chathair Saidhbhín. Le linn an chruinnithe, pléadh na tátail agus 

na riachtanais a bhaineann leo don todhchaí leis an toscaireacht freisin. 

Forbairt na Dromoda Teoranta 

Bhuail an toscaireacht le Bainisteoir Fhorbairt na Dromoda Teoranta – Eimear Ní 

Mhurchú Uasal agus le slua mór ón bpobal áitiúil in Ionad na Dromoda an 30 

Meitheamh 2023. D’fhreastail Tomás Ó Síocháin, Uasal, Príomhfheidhmeannach 

Údarás na Gaeltachta, ar an gcruinniú freisin. 

Rinne an bainisteoir cur síos ar áiseanna an Ionaid, agus leag sí béim ar a thábhachtaí 

atá a leithéid d’áit chun tacaíocht a thabhairt don phobal i gcoitinne. 

Tá brú agus lóistín den chéad scoth mar chuid den ionad, chomh maith le tithe saoire 

ar a dtugtar ‘Bruach na hAoine’. Anuas air sin, tá seirbhísí cúraim leanaí ann mar aon 

le clós súgartha, an gTeic, halla an phobail, seirbhísí do dhaoine scothaosta, ionad 

lae agus grúpa céadfhreagróirí. 

Brú na Dromoda 
Brú pobail is ea ‘Brú na Dromoda’ a thagann faoi úinéireacht Phobal Uíbh Ráthaigh, 

agus is é an pobal féin a bhíonn á reáchtáil. Bíonn sé ar oscailt i rith na bliana le 

haghaidh gasraí agus daoine aonair ó mhí Aibreáin go mí Dheireadh Fómhair. 

Meallann an Brú turasóireacht chun na háite toisc go gcuirtear seomraí ar fáil ann, ar 

phraghas réasúnta, go mórmhór ós rud go bhfuil sé lonnaithe in áit ar féidir le turasóirí 

tabhairt faoi ghníomhaíochtaí uisce agus tairbhe a bhaint as áiseanna nádúrtha áitiúla 

iontacha, chomh maith le blaiseadh a fháil d’oidhreacht shaibhir an cheantair. 

 

gTeic an Dromaid 
Is mol é gTeic an Dromaid ina bhfuil oifigí príobháideacha ar fáil do dhaoine a bhíonn 

i mbun cianoibre, do dhaoine atá tar éis comhlacht a thosú den chéad uair, agus do 

dhaltaí a mbíonn áit phríobháideach ag teastáil uathu agus iad i mbun staidéir. Is féidir 

oifig a fháil ar cíos go fadtéarmach nó ar feadh lá amháin, de réir mar is cuí. Cinntíonn 

sé sin go mbíonn áit ar fáil ar cíos iomaíoch do phobal Uíbh Ráthaigh atá ag obair thar 

ceann comhlachtaí príobháideacha, agus cuireann sé nasc leathanbhanda 

riachtanach ar fáil dóibh agus iad i mbun a gcuid oibre. Chomh maith leis sin, cinntíonn 

an gTeic go bhfuil rogha ag na daoine sin leanúint de bheith ag maireachtáil agus ag 

obair ina gceantar féin in ionad a bheith ag taisteal lá i ndiaidh lae, nó ag bogadh go 

lánaimseartha go háiteanna lasmuigh den cheantar. 

Bíonn cúram leanaí agus seomraí cruinnithe ar fáil mar chuid d’áiseanna an gTeic, 

chomh maith le halla an phobail, rud a bhíonn an-oiriúnach le haghaidh na ndaoine 

sin freisin. 

Cúram Leanaí  
Osclaíodh Cúram Leanaí na Dromoda in 2004 do pháistí idir aon bhliain d’aois agus 

12 bhliain d’aois. Tá cúram naíonra agus naíolainne ann, mar aon le club iarscoile do 

pháistí óga agus páistí níos sine. Is í an Ghaeilge príomhtheanga an chúraim sin. 

Bíonn club spraoi ar siúl uair amháin sa tseachtain, chomh maith le campaí samhraidh 

i rith an tsamhraidh. Cuirtear na háiseanna sin ar fáil a bhuí le tacaíocht mhaoinithe.  

Tascfhórsa Uíbh Ráthaigh agus an Mheitheal Tithíochta 
Thug Caitlín Breathnach, ionadaí ó Thascfhórsa Uíbh Ráthaigh agus ón Meitheal 

Tithíochta, cur i láthair don toscaireacht. Bunaíodh an tascfhórsa in 2017 mar chuid 

de Phlean Teanga Chiarraí Theas. D’eascair sé ó fhreagra a nochtadh i staidéar 

socheacnamaíoch agus daonra a tugadh chun críche sa cheantar in 2016. Thug an 

staidéar le fios gur tharla titim 41% i ndaonra an limistéir. Feidhmíonn an Tascfhórsa 

agus an Mheitheal Tithíochta faoi chathaoirleacht Údarás na Gaeltachta, agus tá 18 

n-eagraíocht páirteach sa ghrúpa stiúrtha: -  

• Bord Oiliúna agus Oideachais Chiarraí; 

• Coillte; 

• Comhairle Contae Chiarraí; 

• Comharchumann Naomh Fhionáin Teoranta; 

• Comhchoiste Ghaeltacht Uíbh Ráthaigh; 

• Éigse na Brídeoige; 

• Fáilte Éireann; 

• Feidhmeannacht na Seirbhíse Sláinte; 

• Gnónna Uíbh Ráthaigh. 

Seoladh an chéad phlean gníomhaíochta i mí Iúil 2019, agus cuireadh síneadh ama 

bliana leis in 2022. Leagtar amach 130 beartas sa phlean, ina ndírítear ar fhorbairt 

gheilleagrach agus caighdeáin mhaireachtála an cheantair a fheabhsú. Chonacthas 

do Chaitlín Breathnach, Uasal go raibh sé mar aidhm ag an Meitheal é a éascú 

comhoibriú praiticiúil a chur ar bun agus a chothú i measc na ngrúpaí cuí. Cabhróidh 

sé sin leis an Meitheal luach sa bhreis a bhaint amach ó thaobh tograí agus seirbhísí 

sa cheantar. 

Tá sé mar aidhm ag an Meitheal méadú 3% ar an daonra a bhaint amach taobh istigh 

de thrí bliana. Ó cuireadh tús leis an obair sin, fuair an Mheitheal fiosrúcháin 

athlonnaithe ó 150 teaghlach agus thug sí cabhair do 16 theaghlach lonnú in Uíbh 

Ráthach nó fanacht sa cheantar mórthimpeall. Tá céimeanna tábhachtacha glactha 

ag an Meitheal chun an méid sin a bhaint amach, ach caithfear acmhainní daonna a 

bheith ar fáil go páirtaimseartha chun comhordú a dhéanamh ar an togra sin, agus 

chun tacú leis an bpróiseas sin ar bhonn leanúnach. 

TOSCAIREACHT AN CHOMHCHOISTE GO GAELTACHT UÍBH RÁTHAIGH AR AN 29 AGUS AN 30 MEITHEAMH 2023     

Leathanach 13 de 20



Toscaireacht an Chomhchoiste go Gaeltacht Uíbh Ráthaigh, an 29 agus 30 Meitheamh 2023 

Leathanach 14 de 20 
 

Grúdlann Mhic Ghiolla 

Thug an toscaireacht cuairt ar Ghrúdlann Mhic Ghiolla, áit 

ar bhuail na Comhaltaí le Joe Mc Gill, Uasal, bunaitheoir 

na grúdlainne agus le cuid dá fhoireann. Ní sholáthraíonn 

Grúdlann Mhic Ghiolla beoir cheirde ach do Chiarraí 

Theas amháin i láthair na huaire, de bharr an éilimh mhóir 

ar a chuid táirgí sa cheantar sin. Déantar gach rud de 

láimh: glanadh na mbuidéal, buidéalú na mbeoracha 

éagsúla agus an lipéadú.  

Tá scéal taobh thiar d’ainmneacha na mbeoracha ar fad 

agus tá an mana ‘Sláinte agus fad saoil agat’ mar lipéad 

ar na buidéil ar fad. Is cliantchomhlacht de chuid Údarás 

na Gaeltachta í an ghrúdlann seo agus úsáidtear an Ghaeilge chomh rialta agus is 

féidir agus an ghrúdlann i mbun a cuid oibre. Thug Joe Mc Gill, Uasal faisnéis faoin 

ngnó forásach seo don toscaireacht, agus thug sé í ar thuras treoraithe ina dhiaidh sin 

chomh maith. 

gTeic – Baile an Sceilg 

 

Thug an toscaireacht cuairt ar an suíomh nua gTeic i mBaile an Sceilg ar an 30 

Meitheamh 2023. Bhí sé fós ina láthair thógála le linn don toscaireacht cuairt a 

thabhairt uirthi, ach dúradh leis na Comhaltaí go dtabharfaí an tógáil chun críche 

laistigh de bhliain amháin eile. 

Ionad dhá úrlár a bheidh ann, ina mbeidh 50 aonad lonnaithe, chomh maith le seomraí 

oiliúna agus seomraí comhdhála. Táthar ag súil go mbeidh ceangal láidir 

leathanbhanda ar fáil sa gTeic féin. 

Ionad Oidhreachta Bhaile an Sceilg 

Bhuail an toscaireacht le hionadaithe ó Choiste Forbartha na Sceilge in Ionad 

Oidhreachta Bhaile an Sceilg ar an 30 Meitheamh 2023. Labhair beirt de na Stiúrthóirí 

– Mícheál Ó Leidhin, Uasal, agus Dessy Cronin, Uasal, faoin obair a bhíonn ar siúl ag 

an gCoiste Forbartha faoi Thionscadal Choiste Forbartha na Sceilge, 2015 – 2023, 

agus faoi na dúshláin ar mhaith leis an gCoiste Forbartha iad a shárú mar chuid den 

tionscadal sin, cúrsaí tithíochta agus cóireála uisce ina measc.  

 

I measc na dtograí atá curtha i gcrích ag an gCoiste Forbartha, tá: - 

• Clós Spraoi i mBaile an Sceilg, pontún ar Ché Bhaile an Sceilg; 

• Oibreacha a dhéanamh chun an creimeadh cósta a stopadh in aice le 

Caisleán Mhic Cárthaigh i mBaile an Sceilg agus chun an foirgneamh 

stairiúil a chaomhnú; 

• Ionad Oidhreachta a bhunú sa seanstáisiún áitiúil de chuid an Gharda 

Síochána; 

• Cosán a chur ar fáil ag Cosán na Manach, Slí na Sceilge, agus Faile na 

Reanna Rua; 

• Gairdín pobail le polathollán agus Gairdín Úcránach faoin ainm ‘Lus na 

Gréine’ a chur ar fáil;  

• Cúram do dhaoine aosta atá faoi mhíbhuntáiste. 

I measc na dtograí atá beartaithe ag an gCoiste Forbartha táthar ag beartú slí isteach 

do choisithe ar Thrá na Reanna Rua a chur ar fáil, chomh maith le plean do thithíocht 

shóisialta agus inacmhainne. 

IPI Teoranta 

 

Bhuail an toscaireacht le hionadaithe ó IPI Teoranta ar an 30 Meitheamh 2023. Tá 

teach gloine ollmhór ag IPI Teoranta i mBaile an Sceig, agus tugadh turas treoraithe 

do Chomhaltaí na toscaireachta timpeall an tsuímh oibre sin. 

Sa teach gloine ollmhór seo, fástar seamróg agus díoltar ar fud an domhain í – i Stáit 

Aontaithe Mheiriceá agus sa Bhreatain Mhór ach go háirithe. Chomh maith leis sin, 

fástar gearrthacha den chrann fíorghlas sprús agus gearrthacha de chrainnte 

dúchasascha leathanduilleacha. Soláthraítear na gearrthacha forbartha sin don 

chomhlacht Coillte agus úsáidtear iad i bplandlanna éagsúla ar fud na tíre.  

Buíochas a ghabháil le pobal Ghaeltacht Uíbh Ráthaigh 

Tá an Comhchoiste fíorbhíoch de phobal Ghaeltacht Uíbh Ráthaigh as an toscaireacht 

seo a eagrú ar son an Chomhchoiste chuig an gceantar álainn sin. 

Is mian leis an gComhchoiste buíochas ó chroí a ghabháil le gach duine agus 

eagraíocht a bhuail le Comhaltaí na toscaireachta as ucht a gcúnaimh agus na 

comhairle a chuir siad ar an gComhchoiste faoi chás na Gaeltachta seo. 

Chuige sin, ba mhaith linn buíochas a ghábháil le Coiste Forbartha na Sceilge, le 

Comhchoiste Ghaeltacht Uíbh Ráthaigh, le Forbairt na Dromoda Teoranta, le 

Grúdlann Mhic Ghiolla, le IPA Teoranta, agus le hÚdarás na Gaeltachta as an 

gcúnamh, an chomhairle agus an tacaíocht a thug siad don Chomhchoiste agus an 

toscaireacht i mbun oibre i nGaeltacht Uíbh Ráthaigh. Bhí plé faisnéiseach an-suimiúil 

ag an toscaireacht leis na hionadaithe as na heagraíochtaí seo, agus táimid an-

bhuíoch díobh go léir as an méid sin. 

AGUISÍN 1 – Comhaltas an Chomhchoiste 

Comhchoiste na Gaeilge, na Gaeltachta agus Phobal Labhartha na Gaeilge 

    

An Teachta Dála 
Caitríona Ní Chonghaile 

Neamhspleách 

An Teachta Dála 
Danny Healy-Rae 

Neamhspleách 

An Teachta Dála 
Seosamh  

Mac Aodha 
Fine Gael 

An Teachta Dála  
Marc Ó Cathasaigh 

An Comhaontas Glas 

    

An Teachta Dála  
Fergus O’Dowd 

Fine Gael 

An Teachta Dála 
Ruairí Ó Murchú 

Sinn Féin 

An Teachta Dála 
Aindrias  

Ó Muimhneacháin  
Fianna Fáil 

An Teachta Dála 
Aengus Ó Snodaigh 

(Cathaoirleach) 
Sinn Féin 

    

An Teachta Dála 
Pádraig O’Sullivan 

Fianna Fáil 

An Seanadóir  
Lorraine Clifford-Lee  

(Leas-Chathaoirleach) 
Fianna Fáil 

An Seanadóir  
Seán Kyne 
Fine Gael 

An Seanadóir 
Rónán Mullen  
Neamhspleách 

 

  

 

 An Seanadóir  

Niall Ó Donnghaile 

Sinn Féin 

An Seanadóir  

Barry Ward 

Fine Gael 

